《《《 李 白 詩 選 之 一 》》》
    １秋浦歌

白髮三千丈，緣愁似個長，不知明鏡裡，何處得秋霜。    


  ２峨嵋山月歌                                  

峨嵋山月半輪秋，影入平羌江水流，                    

夜發清溪向三峽’思君不見下渝州。                    

    ３贈汪倫                                      

李白乘舟將欲行，忽聞岸上踏歌聲，                    

桃花潭水深千尺，不及汪倫送我情。                    

    ４聞王昌齡左遷龍標遙有此寄                    

楊花落盡子規啼，聞道龍標過五溪，                    

我寄愁心與明月，隨風直到夜郎西。                    

    ５少年行                                      

五陵少年金市東，銀鞍白馬度春風，                    

落花踏盡歸何處，笑入胡姬酒肆中。                    

    ６金陵酒肆留別                                

風吹柳花滿店香，吳姬壓酒喚客嘗，                    

金陵子弟來相送，欲行不行各盡觴，                    

請君試問東流水，別意與之誰短長。                    

    ７山中答問                                    

問余何事棲碧山，笑而不答心自閒，                    

桃花流水窅然去，別有天地非人間。                    

    ８望廬山瀑布                                  

日照香爐生紫煙，遙看瀑布挂前川，                    

飛流直下三千尺，疑是銀河落九天。                    

    ９夜下征虜亭                                  

船下廣陵去，月明征虜亭，山花如繡頰，江火似流螢。    

    10客中作                                      

蘭陵美酒鬱金香，玉碗盛來琥珀香，                    

但使主人能醉客，不知何處是他鄉。                    

    11獨坐敬亭山                                                                                    

眾鳥高飛盡，孤雲獨去閒，相看兩不厭，只有敬亭山。    

    12勞勞亭                                      

天下傷心處，勞勞送客亭，春風知別苦，不遣柳條青。    

    13春夜洛城聞笛                                

誰家玉笛暗飛聲，散入春風滿洛城，                    

此夜曲中聞折柳，何人不起故園情。                    

　　14宣城見杜鵑花                                

蜀國曾聞子規鳥，宣城還見杜鵑花，                    

一叫一回腸一斷，三春三月憶三巴。                    

    15怨情                                        

美人捲珠簾，深坐顰蛾眉，但見淚痕濕，不知心怨誰。    

    16春  思                                      

燕草如碧絲，秦桑低綠枝，當君懷歸日，是妾斷腸時，    

春風不相識，何事入羅帷？                            

    17子夜吳歌                                    

長安一片月，萬戶擣衣聲，秋風吹不盡，總是玉關情，    

何日平胡虜？良人罷遠征！                            

    18古　意                                      

君為女羅草，妾作菟絲花，百丈託遠松，纏綿成一家。    

枝枝相糾結，葉葉竟飄揚，生子不知根，菟絲斷人腸。    

    19白雲歌送劉十六歸山                          

楚山秦山皆白雲，白雲處處長隨君。                    

君入楚山裡，雲亦隨君渡湘水；                        

湘水上，女羅衣，白雲堪臥君早歸。                    

　　  《《《 李 白 詩 選 之 二 》》》
    20早發白帝城                                                                                  

朝辭白帝彩雲間，千里江陵一日還，                    

兩岸猿聲啼不住，輕舟已過萬重山。                    

    21山中與幽人對酌                              

兩人對酌山花開，一杯一杯復一杯，                    

我醉欲眠君且去，明朝有意抱琴來。                    

    22與史郎中欽聽黃鶴樓上吹笛                    

一為遷客去長沙，西望長安不見家，                    

黃鶴樓中吹玉笛，江城五月落梅花。                    

    23贈孟浩然                                    

吾愛孟夫子，風流天下聞，                            

紅顏棄軒冕，白首臥松雲。                            

醉月頻中聖，迷花不事君，                            

高山安可仰？徒此揖清芬。                            

    24送友人                                      

青山橫北郭，白水遶東城，                            

此地一為別，孤蓬萬里征。                             

浮雲遊子意，落日故人情，                            

揮手自茲去，蕭蕭斑馬鳴。                             

    25登金陵鳳凰臺                                

鳳凰臺上鳳凰遊，鳳去臺空江自流，                    

吳宮花草埋幽徑，晉代衣冠成古丘。                     

三山半落青天外，二水中分白鷺洲，                    

總為浮雲能蔽日，長安不見使人愁。                     

    26玉階怨                                      

玉階生白露，夜久侵羅襪，卻下水晶簾，玲瓏望秋月。    

    27自　遣                                      

對酒不覺暝，落花盈我衣，醉起步溪月，鳥還人亦稀。    

    28憶東山                                      

不向東山久，薔薇幾度花，白雲他自散，明月落誰家？    

    29白鷺鷥                                      

白鷺下秋水，孤飛如墜霜，心閒且未去，獨立沙洲旁。    

　　  《《《 李 白 詩 選 之 三 》》》
    30將進酒                                      

君不見黃河之水天上來，奔流到海不復回；              

君不見高堂明鏡悲白髮，朝如青絲暮成雪。              

人生得意須盡歡，莫使金尊空對月；                    

天生我才必有用，千金散盡還復來。                    

烹羊宰牛且為樂，會須一飲三百杯；                    

岑夫子、丹邱生，將盡酒，杯莫停；                    

與君歌一曲，請君為我側耳聽：                        

鐘鼓饌玉不足貴，但願長醉不願醒；                    

古來聖賢皆寂寞，惟有隱者留其名。                    

陳王昔時宴平樂，斗酒十千恣歡謔，                    

主人何為言少錢？逕須沽取對君酌。                    

五花馬，千金裘，呼兒將出換美酒，                    

與爾同銷萬古愁！                                    

    31行路難                                      

金樽美酒斗十千，玉盤珍饈值萬錢，                    

停杯投箸不能食，拔劍四顧心茫然。                    

欲渡黃河冰塞川，將登太行雪滿山，                    

閒來垂釣碧溪上，忽復乘舟夢日邊。                    

行路難，行路難，多歧路，今安在？                    

長風破浪會有時，直掛雲帆濟凔海。                    

    32關山月                                      

明月出天山，蒼茫雲海間，長風幾萬里，吹度玉門關。    

漢下白登道，胡窺青海灣，由來征戰地，不見有人還。    

戍客望邊關，思歸多苦顏，高樓當此夜，嘆息未應閒。    

    33宣州謝朓樓餞別校書叔雲                      

棄我去者，昨日之日不可留，                          

亂我心者，今日之日多煩憂！                          

長風萬里送秋雁，對此可以酣高樓。                    

蓬萊文章建安骨，中間小謝又清發；                    

俱懷逸興壯思飛，欲上青天攬明月。                    

抽刀斷水水更流，舉杯消愁愁更愁。                    

人生在世不稱意，明朝散髮弄扁舟。                    

    34三五七言                         

秋風清，秋月明，                         

落葉聚還散，寒鴉棲復驚，                 

相思相見知何日？此時此夜難為情！         

    35古朗月行 (節)                               

小時不識月，呼作白玉盤，又疑瑤台月，飛在青雲端。    

    36清平調                                      

雲想衣裳花想容，春風拂檻露華濃，                    

若非群玉山頭見，會向瑤臺月下逢。                    

一枝紅豔露凝香，雲雨巫山枉斷腸，                    

借問漢宮誰得似？可憐飛燕倚新妝！                    

名花傾國兩相歡，長得君王帶笑看，                    

解識春風無限恨，沉香亭北倚欄杆。                    

    37下終南山過斛斯山人宿置酒                    

暮從碧山下，山月隨人歸，卻顧所來徑，蒼蒼橫翠微。    

相攜及田家，童稚開荊扉，綠竹入幽徑，青蘿拂行衣。    

歡言得所憩，美酒聊共揮，長歌吟松風，曲盡河星稀，    

我醉君復樂，陶然共忘機！                            

    38月下獨酌                                    

花間一壺酒，獨酌無相親，舉杯邀明月，對影成三人。    

月既不解飲，影徒隨我身，暫伴月將影，行樂須及春。    

我歌月徘徊，我舞影零亂，醒時同交歡，醉後各分散。    

永結無情遊，相期邈雲漢。                            

    39把酒問月                                    

青天有月來幾時？我今停杯一問之。                    

人攀明月不可得，月行卻與人相隨。                    

姣如飛鏡臨丹闕，綠煙滅盡清輝發。                    

但見宵從海上起，寧知曉向雲間沒。                    

白兔搗藥秋復春，姮娥孤棲與誰鄰？                    

今人不見古時月，今月曾經照古人；                    

古人今人若流水，共看明月皆如此。                    

唯願當歌對酒時，月光常照金樽裡。                    

      《《《 李 白 詩 選 補遺 》》》     
        望木瓜山                                    

早起見日出，暮見棲鳥還，客心自酸楚，況對木瓜山。  

    南流夜郎寄內                                

夜郎天外怨離居，明月樓中音信疏，                    

北雁春規看欲盡，南來不得豫章書。                    

    越女詞二首                                  

耶溪採蓮女，見客棹歌回，笑入荷花去，佯羞不出來。    

鏡湖水如月，耶溪女如雪，新妝蕩新波，光景兩奇絕。    

    清溪行                                      

清溪清我心，水色異諸水，                            

借問新安江，見底何如此？                            

人行明鏡中，鳥度屏風裡。                            

向晚猩猩啼，空悲遠遊子。                             

    宿清溪主人                                  

夜到清溪宿，主人碧巖裡。簷楹掛星斗，枕席響風水。                                             

月落西山時，啾啾夜猿起。                            

    江夏別宋之悌                                

楚水清若空，遙將碧海通，                            

人分千里外，興在一杯中。                             

谷鳥吟晴日，江猿嘯晚風，                            

平生不下淚，於此泣無窮。                             

    金鄉送韋八之西京                            

客自長安來，還歸長安去，                            

狂風吹我心，西卦咸陽樹。                             

此情不可道，此別何時遇？                            

望望不見君，連山起煙霧。                             

    魯郡東石門送杜二甫                          

醉別復幾日，登臨遍池臺，                            

何時石門路重有金樽開？                              

秋波落泗水，海色明徂徠，                            

飛蓬各自遠，且盡手中杯。                             

    灞陵行送別                                  

送君灞陵亭，灞水流浩浩，                            

上有無花之古樹，下有傷心之春草。                     

我向行人問路歧，云是王粲登樓之古道。                 

古道連綿走西京，紫闕落日浮雲生，                    

正當今夕斷腸處，驪歌愁絕不忍聽。                   

